
74

O l’ha, creddo, piggiôu ciù baxi in cea

Quello giorno Colombo da-i Indien,

Che non aveiva da-i so amanti a dea

De l’amô sorve a fronte, a-e masche e in sen,

E tanti a gente ciù sarvæga e fea

Tûtti de chêu a ghe n’ha stampôu in scë moen,

Che non han dæto i Pellegrin a-ô pê

Di eredi de due ciave de san Pê.


75

E nave ä fin sarpavan con secondo

Vento e ô mâ quæto e ô çê ridente e amigo,

Careghe di tesöi do nêuvo mondo

E do Genio ciù grande de l’antigo;

Ma i ammiava smanioso e furibondo

Da virtù l’implacabile nemigo,

E ô macchinava a-e stesse ancon ûn guao

Degno da maizia e do furô d’un diao.


76

Sorcavan zà da vinti giorni ô vasto

Oceano i barchi senz’aveî contraia

A sorte, o ûn giorno torbido e nefasto

Pe ûn disordine grave o in mâ o nell’aia;

O se ne-a rotta gh’ëa dubbio o contrasto

L’arte do cappo e a scienza straordinaia

Con superâ difficoltæ infinite

Verso da Spagna e dirizzeivan drite.


77

Quando Maboia ô replicava ô noto

Urlo a-ô consorzio maledetto e immondo....

Tremavan comme a orrendo terremoto

A-ô sentilo e regioîn do nêuvo mondo,

E resätavan fin ne-ô ciù rimoto

Angolo e in aia e de l’Oceano in fondo

Anche i ommi ciù fei, e i animæ

Ciù feroci e mostrûosi spaventæ!

